Pengar til perlene

Av: Marit Kalgraf
23.06.2007 - Perler i Nordsjøløypa har fått 345.000 frå Kulturminnefondet til tre prosjekt i Telavåg. 

Vi har fått innvilga tre av fire søknader. Det er vi svært nøgde med, smiler prosjektleiar Laila Klemetsaune.

Omfattande arbeid
Kulturminnefondet har gitt 210.000 kroner til opprusting av dei gamle Selstøbuene i Telavåg. Til Selstøkverna har dei gitt 70.000 kroner, og den gamle gravstaden i Telavåg har fått 65.000 kroner. Perler i Nordsjøløypa søkte også om midlar til Trellevik Kystkultursenter, men her nådde dei ikkje opp i denne omgang.

- Vi har også planar om å søkja om midlar til prosjekta i Fjell og Øygarden, men det er omfattande dokumentasjon som må leggjast ved. Difor er vi ikkje komne så langt enno, forklarar Klemetsaune.

Fekk god utteljing
Kulturminnefondet som vart oppretta i 2002, er eit tillegg til den ordinære forvaltinga som blir utført av antikvariske mynde. Det er renter frå fond på tilsaman ein milliard kroner som blir fordelt. Fondet ahr i år sett av ni millionar kroner som skal fordelast til prosjekta i det såkalla Verdiskapingsprogrammet, der Perler i Nordsjøløypa er eitt av ti pilotprosjekt.

Berre halvparten av søknadane vart innvilga, så Klemetsaune er ekstra nøgd med at dei fekk gjennomslag for tre av fire prosjekt.
- I tillegg får vi heile den summen vi søkte om, smiler ho.

Selstøbuene ferdige i år
På dei to Selstøbuene i Telavåg er det allereie gjennomført eit omfattande arbeid. Den eine bua skal stå som eit døme på bygningsmåten i eldre tider, medan den andre skal rustast opp med utgangspunkt i ei ominnreiing som vart gjort på 50-talet. Buene er det einaste som stod att i Telavåg etter tyskarane sine herjingar.

- Etter krigen budde det folk i buene medan bygda vart gjenreist, fortel Klemetsaune. Opprustinga av Selstøbuene skal gjerast ferdig i løpet av året. Selstøkverna skal plukkast frå kvarandre i løpet av sommaren og gjerast klar til opprusting. 
- Den skal stå ferdig i løpet av neste år, seier prosjektleiaren.

Sender fleire søknadar
Den gamle gravstaden i Telavåg har med eit unntak vore ute av bruk sidan lenge før krigen.
- Men kyrkjegarden er ikkje avvigsla. I dette prosjektet skal det blant anna leitast fram dokumentasjon om kven som ligg gravlagt her, fortel Klemetsaune.
Av dei ni millionane som skal fordelast frå Kulturminnefondet i år, er i overkant av 3,4 millionar kroner delt ut i denne omgang. Resten av summen skal fordelast i haust, og Klemetsaune lovar at dei flere søknadar blir sendt avgarde frå Perler i Nordsjøløypa.
